
Uunga siunnersuut: Suliffissarsiuussinermut, ilitsersuinermut 

piginnaanngorsaanermullu sullissiviit pillugit Inatsisartut inatsisaat nr. xx, yy 2015. 

(Inuussutissarsiornermut, Suliffeqarnermut Niuernermut Nunanullu Allanut Naalakkersuisoq) 

 

Saqqummiussissut 

(Inuussutissarsiornermut, Suliffeqarnermut Niuernermut Nunanullu Allanut Naalakkersuisoq) 

 

Siullermeerneqarnera 

 

Siunnersuut Naalakkersuisut suliffissaaleqinermik annikinnerulersitsiniarlutik suliniutaannut 

ilaavoq, nunatsinni suliffeqarnermi ingerlatsivimmik ataatsimuulersitsinikkut, naammattunik 

piginnaaneqartumik sunniuteqarluartumillu sullissivimmik tamatumunnga 

ingerlatsisuusussamik ataatsimuulersitsinikkut.  

 

Siunnersuut una qitiulluinnarpoq suliffissaqartitsiniarnermi iluatsilluartumik 

aaqqissuusseqqinniarnermut.  

 

Siunnersuut isumannaarissaaq ”ataasiinnarmik saaffigisassaqarluni politikkimik” 

suliffissarsiuussinermut, ilitsersuinermut piginnaanngorsaanermullu suliassaqarfimmi, 

taamaaliornitsigut suliffissaaleqisut aamma inuusuttuaqqat suli suliffeqarnermut 

anngussimanngitsut pilersaarusiuunneqarsinnaalissammata, qanoq iliornikkut 

iluatsilluartumik ingerlaqqinnissaannut, piffissallu ingerlanerani suliffeqalernissaannut.  

 

Siunnersuutsikkut isumannaarneqassaaq nunarput tamakkerlugu suliffissaaleqisunik 

sullissinerup assigiimmik ingerlanneqalernissaa, aammalu qulakkeerneqassalluni qitiusumik 

sulissiviit isumaginninnermullu ingerlatsiviit annertunerusumik suleqatigiilernissaat.  

 

Suleqatigiinnerup ajornannginnerulersissavaa suliffissaalisunut iliuusissatut 

pilersaarusiortarnerni suliat ataqatigiissaakkamik ingerlanneqartalernissaat, tamatumalu 

ilutigisaanik innuttaasumut namminermut pineqartumut pissutsit iluaqutaasussat 

isiginiarneqarsinnaanerussallutik, inuk sullinneqartoq suliffissamik nassaarsinnaaqqullugu.  

 

Tusarniaanermit suliami susassaqartunit akissutigineqartuni immikkut isiginiarneqarsimavoq 

kommuninik aqutsinermik aaqqissuussineq, suliffissaqartitsiniarnerullu 

aaqqissuunneqarnissaanut periarfissat.  

 

Naalakkersuisut isumaqarput kommunini suliffissarsiuussinermut, ilitsersuinermut 

piginnaanngorsaanermullu suliassanut killiliussassat kiisalu suliassat Namminersorlutik 

Oqartussaniit aaqqissuunneqarsinnaasut.  

 

Aaqqissuussineq taamaattoq Danmarkimi aamma takuneqarsinnaavoq, danskit inatsisaanni 

assigiinngitsuni nalunaarusiaannilu ersarinnersumik aalajangersarneqartarmata suliassat 

danskit suliffissarsiuussisarfiini isumagineqartussat.  

Pingaaruteqarporlu erseqqissassallugu suliffissarsiuussisarfiit aamma Piareersarfiit ataatsimut 

kattunneqarneri tunngaveqarmat innuttaasumut pitsaanerusumik sullissisinnaalernissamik, 

taamaaliornikkut innuttaasut neqeroorfigineqarsinnaalissammata ilitsersorneqarsinnaalissa-

llutillu piginnaanngorsarnissamik pisariaqartitaannik, taamalu nunatsinni suliffissat nunarput 

tamaat nassaassaasut inuttaqanngitsullu suliffigisinnaalernissaannut.  

 

Suliffissarsiuussinermut, ilitsersuinermut piginnaanngorsaanermullu sullissiviit nutaat 

aqqutigalugit qitiusumik ingerlatsivimmik sumiiffimmi pineqartumi ataatsimik peqalissaagut, 

suliffissarsiuussisarnermi suliniutinik ingerlatsivigisassatinnik, tamaalillutalu innuttaasut suli 

amerlanerusut suliffissaqartilissallutigit.  

 

Taamatut oqaaseqarlunga siunnersuut inatsisartunut suliassanngortippara.  


